
శ్రీవటుకనాథభైరవ

దేవశ్రీ పాదపద్మదృఢశరభక్తీ!

దేవబ్రాహ్మణసేవక

దేవప్రభుతనయ! యవచిదేవయతిప్పా! 1



వ. ఆకర్ణింపుము. 2



ఉ. హేమనగంబుమీఁద దివిజేంద్రులు గొల్వ మహావిశుద్ధము

క్తామణిరత్నసంఘటితకాంచనగండశిలాతలంబున్ 

హైమవతీసహాయుఁ డయి యర్ధశశాంకధరుండు దేవతా

గ్రామణి నీలకంఠుఁడు సుఖంబునఁ దాఁ గొలువుండె నర్మిలిన్. 3



వ. అప్పుడు పార్వతీదేవి మహాదేవునియింగితం బెఱింగి యి ట్లనియె. 4



తే. అభవ! నీకంఠమూలంబునందుఁ దెలిసి, కాననయ్యెడు నిదియేమి కప్పు సెప్పు

మఖిలలోకవిలోచనాహ్లాదకలన, కందమై యంద మయ్యె శృంగారరేఖ. 5



తే. ఆనతిమ్ము మహాదేవ! యభవ! నీదు, కంఠమూలము నలుపైనకారణంబు

నన్ను మన్నించి యీకారణంబు నాకు, నానతీఁ దగు నీకు లోకాభివంద్య. 6



వ. అనిన విని శంభుండు శాంభవి కి ట్లనియె. 7



మ. మును జంభాసురుబాహువిక్రమకళాముద్రావిభాభాసురున్

ఘనదంభోళినిశాతహేతినిహతిన్ ఖండించి యాఖండలుం

డనుమోదంబున దేవతల్ గొలువఁగా నైరావణారూఢుఁ డై

ఘనమార్గంబున వచ్చె నాకమునకున్ గర్వం బఖర్వంబుగన్. 8



క. ఆవేళను గంధర్వులు, కైవారపదానుసారకమనీయముగాఁ

బ్రావేశికధ్రువాగా, నావళులం బరిఢవించి రంచితలీలన్. 9



ఉ. క్రచ్చలఁ బారిజాతలతిలకావనదేవత జంభవైరిపై

మచ్చికఁ గూర్పఁగా నవసుమప్రకరంబుల వేల్పుటేఁటిలో

విచ్చినపైఁడితామరల వెంబడి వచ్చినకమ్మగాడ్పులన్

మెచ్చులరీతిఁ గోకిలసమీరణ దీవన లిచ్చె నొప్పుగన్. 10

		 ఈ పేజీలో చివరి మార్పు 4 జూన్ 2020న 13:27కు జరిగింది.
	పాఠ్యం క్రియేటివ్ కామన్స్ అట్రిబ్యూషన్/షేర్-ఎలైక్ లైసెన్సు; క్రింద లభ్యం
అదనపు షరతులు వర్తించవచ్చు.
మరిన్ని వివరాలకు వాడుక నియమాలను చూడండి.

